
QORTI ĊIVILI – PRIM’AWLA 

(Sede Kostituzzjonali) 

ONOR. IMĦALLEF MIRIAM HAYMAN LL.D. 

Seduta tallum l-Erbgħa 30 ta’ April 2025 

 

Rikors Kostituzzjonali Nru.: 137/2023 MH 

Numru: 1 

 

Michelle Doreen Xuereb   

vs 

L-Avukat tal-Istat u Isabelle Attard  

 

 

Il-Qorti: 

 

Rat ir-rikors kostituzzjonali tar-rikorrenti tas-17 ta’ Marzu 2023 li permezz 

tiegħu ġie premess u mitlub – 

 

1. “Illi r-rikorrenti hija proprjetarja tal-fond 62, Brenda Flat 2, Triq il-

Kuncizzjoni, San Gwann, li akkwistat b’kuntratt ta’ donazzjoni tal-8 ta’ 

Lulju 2016 fl-atti tan-Nutar Dottor Joanne Lia, hawn anness u mmarkat 

bhala “Dokument A”. 

2. Illi d-donatrici Grazia sive Grace Sciberras, skont l-istess kuntratt, 

kellha d-dritt tal-uzu u uzufrutt gratuwitu matul hajjitha kollha fuq l-

imsemmi fond.  

 

3. Illi l-istess Grazia sive Grace Sciberras akkwistat l-art fejn hemm l-fond 

in kwistjoni permezz ta’ kuntratt ta’ bejgh tal-10 ta’ Marzu 1977, fl-atti 

tan-Nutar George Bonello Du Puis u dan kif jirrizulta minn kopja tal-

kuntratt ta’ bejgh hawn anness u mmarkat bhala “Dokument B”. 

 

4. Illi l-istess Grazia sive Grace Sciberras mietet fit-13 ta’ Mejju 2021 kif 

jirrizulta mic-certifikat tal-mewt hawn anness u mmarkat bhala 

“Dokument C”.  

 

5. Illi r-rikorrenti hija ukoll l-eredi universali ta’ Grazia sive Grace 

Sciberras u dan kif jirrizulta mit-testment taghha ossia testament tad-9 

ta’ Ottubru 2018 fl-atti tan-Nutar Dottor Joanne Lia, kopja tieghu hawn 

anness u mmarkat bhala “Dokument D”.  Illi l-wirt tal-imsemmija 

Grazia sive Grace Sciberras gie debitament dikjarat lil Kummissarju tat-

Taxxi Interni u dan permezz ta’ dikjarazzjoni causa mortis tat-23 ta’ 

Settembru 2021 fl-atti tan-Nutar Dottor Joanne Lia, kopja taghha hawn 

anness u mmarkat bhala “Dokument E”.  

 

6. Illi l-fond in kwistjoni fond dekontrollat kif jirrizulta mid-“Dokument F” 

hawn anness.  

 

7. Illi l-imsemmi fond ilu mikri lill-intimata Isabelle Attard u zewgha, illum 

mejjet Mario Attard kif jirrizulta minn skrittura tal-15 ta’ Novembru 

1979 hawn annessa u mmarkata bhala “Dokument G”, bil-kera miżera 

ta’ Lm50.00c fis-sena, jithallas bit-tlett xhur bil-quddiem, u lwara bil-

kera ta’ €183.73 kull tlett xhur ai termini tal-Att X tal-2009.  

 

8. Illi fit-26 ta’ Settembru 2022, giet deciza kawza quddiem l-Bord li 

Jirregola l-Kera, bejn l-kontendenti, Rikors Nru 1094/2021 LC, fejn il-

Bord awmenta l-kera ghal-ammont ta’ 2% tal-valur tal-fond fis-suq 

miftuh, u dan kif jirrizulta minn kopja tal-istess sentenza hawn annessa 

u mmarkata bhala “Dokument H”. 

 

9. Illi effettivament qabel ma daħlet fis-seħħ l-Att XXIII ta’ l-1979, 

ġialadarba l-fond kien fond dekontrollat, ma kienx soġġett għar-

rekwiżizzjoni u l-lokazzjoni ta’ l-intimata Attard, kienet tiġi terminata 

wara l-iskadenza tal-perijodu lokatizju. 

10. Illi għalhekk effettivament ir-rikorrenti ġew spossessati mid-dritt ta’ użu 

tal-proprjeta’ tagħhom, wara li skada t-terminu lokatizju u għalhekk ġie 

assoġġettat għal relazzjoni forzata ta’ sid u inkwilin għal perijodu 

indefinit u għalhekk intilef il-bilanċ bejn l-interessi ta’ l-inkwilini u dawk 

tas-sidien.  

 

11. Illi b’dan il-mod, ir-rikorrenti ġew mċaħħda mit-tgawdija tal-proprjeta’ 

taghhom, mingħajr ma ġew mogħtija kumpens xieraq għat-tehid tal-

pussess ta’ l-istess fond, u l-Liġijiet viġenti fil-pajjiż, qabel id-dħul in 

vigore tal-Att XXIII ta’ l-1979 u infatti l-unika kumpens li ġie offrut kien 

li jitħallas iż-żieda fir-rata ta’ l-inflazzjoni pero’ qatt iktar mid-doppju 

wara l-għeluq tal-perijodu lokatizju, u ftit ricenti zieda fl-ammont ta’ 

kera ai termini tal-ligi.   

 

12. Illi fil-fatt, il-valur lokatizzju ta’ l-istess fond, kien ferm ogħla minn dak 

mogħti lilhom bl-Att XXIII ta’ l-1979, u kull hames snin de quo kien ferm 

oghla minn dak kif stabbilit fil-ligi.  

 

13. Illi għalhekk r-rikorrenti u l-antekawza taghha, ġew privati mill-

proprjeta’ taghhom stante illi skond il-prinċipji stabbiliti mill-

Konvenzjoni Ewropeja, l-prinċipju tal-legalita’ jippresupponi illi l-

applikazzjoni tal-provvedimenti tal-liġi domestika, għandhom ikunu 

suffiċjentement aċċessibli, preċiżi u li wieħed għandu jistenna fi stat 

demokratiku fl-applikazzjoni tagħhom – vide Broniowski vs. Poland 

(GC) no. 31443/96,  147, ECHR 2004-V and Saliba vs. Malta, no. 

4251/02,  31, 8 November, 2005 u Amato Gauci vs. Malta – 

Applikazzjoni No. 47045/06 deċiża fl-15 ta’ Settembru, 2009.   

 

14. Illi fiċ-ċirkostanzi, meta l-antekawza tar-rikorrenti kienu ftehmu fuq 

lokazzjoni ta’ fond dekontrollat, huma qatt ma kellhom  jippretendu  illi 

b’leġislazzjoni ta’ l-Att XXIII tal-1979, il-Gvern ta’ Malta kellu jgħaddi 

Liġi li jużurpalhom id-dritt taghhom ta’ liberu trasferiment ta’ proprjeta’ 

mhux skond il-ftehim raġġunt u jagħti dritt għar-renova tal-lokazzjoni 

lill-inkwilini mhux taħt kondizzjonijiet ġusti billi jimponilhom li jirċievu 

kera irriżorja mhux skond is-suq u li ma tirriflettix il-valur lokatizju  tal-

fond, liema liġi għalhekk ma krejatx bilanċ tar-rekwiżit tal-prinċipju ta’ 

proporzjonalita.   

 

15. Illi prinċipju massimu li għandu jiġi segwit, hu li l-individwu m’għandux 

jiġi assoġġettat għal leġislazzjoni li huwa ma setax jipprevedi li ġġib 

toqol u telf eżaġerat ukoll fil-kumpens li għandu jirċievi għat-tehid 

effettiv tal-proprjeta’ tiegħu kif ġara f’dan il-każ.  – Vide Sporrong and 

Lonroth vs. Sweden (1982),   69-74 u Brumarescu vs. Romania (GC) 

no. 28342/95,   78, ECHR 1999-VII u Spadea and Scalabrino vs. Italy, 

deċiza fit-28 ta’ Settembru, 1995,    33, Series A no. 315 – B u 

Immobiliare Saffi vs. Italy (GC) no. 22774/93,   54, ECHR 1999-V and 

Broniowski -   151)  

 

16. Illi konsegwentement a tenur tal-Ligi, ġja la darba kien hemm ksur tal-

Artikolu 1 ta’ l-Ewwel Protocol tal-Konvenzjoni Ewropeja, l-intimati 

għandhom iħallsu kumpens biex ikun hemm sodisfazzjon ġust lir-

rikorrenti għal ħsara minnha sofferti.   

 

17. Illi għalhekk ir-rikorrenti hija ntitolata għal kumpens minħabba t-telf fil-

kontroll, użu u tgawdija tal-proprjeta’ taghha minn meta hija u l-

antekawza taghha, ma setgħawx jiehdu lura l-proprjeta’ taghhom 

minħabba l-leġislazzjoni intavolata bl-Att XXIII ta’ l-1979 – Vide 

Kingsley vs. The United Kingdom (GC) no. 35605/97,   40, ECHR 

2002-IV; Runkee and White vs. The United Kingdom -  Nos. 42949/98 

u 53134/99,   52, deċiża fl-10 ta’ Mejju, 2007; Akkus vs. Turkey – deċiza 

fid-9 ta’ Lulju, 1997, Reports 1997-IV,   35; Romanchenko vs. Ukraine 

– No. 5596/03, 22 ta’ Novembru, 2005,   30, unpublished; Prodan vs. 

Moldova – No. 49806/99,    73, ECHR 2004-III (extracts); Ghigo vs. 

Malta – No. 31122/05,  20, deċiża 17 ta’ Lulju, 2008.   

 

18. Illi r-rikorrenti thoss ghalehkk illi fir-rigward taghha u tal-antekawza 

taghha gie miksur l-Artikolu 37 tal-Kostituzzjoni ta’ Malta, kif ukoll l-

Ewwel Artikolu ta’ l-Ewwel Protocol tal-Konvenzjoni Ewropeja u 

konsegwentement ghandu jithallas kumpens a tenur tal-Ligi (vide 

Cassar vs MALTA no. 50570/13 deciza mill-Qorti Ewropea ghad-

Drittijiet tal-Bniedem fit-30 ta’ Jannar 2018) u Franco Buttigieg & 

Others vs MALTA deciza fil-11ta’ Dicembru 2018 mill-Qorti Ewropea 

stante illi huma gew ipprivati, minghajr ma nghataw kumpens gust ghat-

tgawdija tal-proprjeta’ taghhom minhabba d-disposizzjonijiet ta’ l-

Artikolu 12 tal-Kap. 158 tal-Ligijiet ta’ Malta, kif emendat bl-Att XXIII 

ta’ l-1979.   

 

19. Illi huma ghandhom jircievu sia danni pekunjarji kif ukoll non pekunjarji 

f’ammonti sodisfacenti ghat-telf taghhom kif gie deciz fil-kawza Albert 

Cassar vs MALTA deciza mill-Qorti Ewropea tad-Drittijiet 

Fundamentali tal-Bniedem fit-30 ta’ Jannar 2018 u Franco Buttigieg 

& Others vs MALTA deciza fil-11 ta’ Dicembru 2018. 

 

20. Illi b’sentenza ohra deciza mill-Qorti Ewropea ghad-Drittijiet 

Fundamentali tal-Bniedem fis-27 ta’ Awwissu 2019, (Application no. 

55747/16) fl-ismijiet Portanier vs Malta, l-imsemmija Qorti ammoniet 

lill-Qorti Kostituzzjonali Maltija talli qieghda b’mod kontinwu u 

sistematika tabdika mir-responsabbilta’ taghha u tonqos milli tordna l-

izgumbrament tal-inkwilini f’kazijiet simili ghal dak odjern, meta fl-istess 

nifs ssib illi hemm lezjoni tad-drittijiet fundamentali tal-bniedem.  

 

21. Illi b’sentenza tal-Prim Awla tal-Qorti Civili, Sede Kostituzzjonali fil-

kawza Rikors Nru. 39/2018 FDP fl-ismijiet George Olaf Attard et vs 

Avukat Generali et deciza fil-21 ta’ Novembru 2019, il-Qorti hadet id-

dettam tal-Qorti Ewropea tad-Drittijiet Fundamentali tal-Bniedem u 

zgumbrat lill-intimata mill-fond in kwistjoni.  

 

22. Illi in vista tal-kazistika surreferita, sahansitra dik tal-Qorti Ewropea 

tad-Drittijiet tal-Bniedem, u in vista tal-fatt illi certament li ma hemm 

ebda dubju illi r-rikorrenti u l-antekawza sofrew lezjoni tad-drittijiet 

fundamentali taghhom ta’ proprjeta kif sanciti bl-imsemmi Artikolu 1 ta’ 

l-Ewwel Protokol tal-Konvenzjoni Ewropea u tal-Artikolu 37 tal-

Kostituzzjoni ta’ Malta, l-istess ghandha taghmel din l-Onorabbli Qorti 

u ghandha tillikwida kumpens pekunjarju u non-pekunjarju sodisfacenti 

ghall-ksur lamentat.  

 

23. Illi r-rikorrenti tippretendi illi hija ghandha tircievi d-danni kemm 

pekunjarji u kemm non-pekunjarji ai termini tal-Ligi li hija kief ukoll li l-

antekawza taghha sofrew tul iz-zmien, b’riserva ghal kull azzjoni ohra 

biex  jigu dikjarati wkoll ligijiet ohra li jilledu d-drittijiet kostituzzjonali 

kif protetti mill-Kostituzzjoni ta’ Malta u mill-Konvenzjoni Ewropea. 

 

24. Illi hija ghandha tircievi d-dannu kollu soffert miz-zmien 1987 sas-sena 

2018, u dan skond sentenza deciza mill-Qorti Kostituzzjonali Rikors 

Nru. 161/2019/1 fl-ismijiet SAMMUT CARMEL SIVE CHARLES vs 

DIMECH MARIA STELLA ET, deciza mill-Qorti Kostituzzjonali fis-

26 ta’ Mejju 2021 fejn gie deciz illi r-rikorrenti kienu dahlu fiz-zarbun 

tas-succeduti taghhom fit-titolu u kellhom dritt jitolbu d-danni mill-bidu 

tal-lezjoni sofferta. 

 

GHALDAQSTANT, ir-rikorrrenti jitlob bir-rispett lil din l-Onorabbli Qorti 

prevja kwalsiasi dikjarazzjoni neċessarja u opportuna u għar-raġunijiet 

premessi jgħidu l-intimati għaliex m’għandhiex: 

 

(I) Tiddikjara u Tiddeċiedi illi fil-konfront tar-rikorrenti l-operazzjonijiet 

tal-Artikolu 5 tal-Kap. 158 tal-Liġijiet ta’ Malta kif emendat bl-Att XXIII 

ta’ l-1979, u bl-operazzjonijiet tal-Liġijiet viġenti partikolarment l-Att X 

tat-2009, qegħdin jagħtu dritt ta’ rilokazzjoni lill-intimata Attard għal 

fond 62, Brenda Flat 2, Triq il-Kuncizzjoni, San Gwann u jirrenduha 

impossibli lir-rikorrenti li tirriprendi l-pussess tal-proprjeta’ taghhom. 

 

(II) Konsegwentement Tiddikjara u Tiddeċiedi illi qed jiġu vjolati d-

drittijiet tagħhom għat-tgawdija tal-proprjeta’ taghhom tal-fond 62, 

Brenda Flat 2, Triq il-Kuncizzjoni, San Gwann, bi vjolazzjoni tal-

Ewwel Artikolu ta’ l-Ewwel Protokoll tal-Konvenzjoni Ewropeja (l-

Ewwel Skeda tal-Kap. 319 tal-Liġijiet ta’ Malta) u b’hekk tagħtiha ir-

rimedju li jidhrilha xierqa fis-sitwazzjoni. 

 

(III)  Tiddikjara u Tiddeċiedi illi l-intimat Avukat tal-Istat huwa responsabbli 

għal kumpens u danni sofferti mir-rikorrenti b’konsegwenza ta’ l-

operazzjonijiet ta’ l-Att XXIII ta’ l-1979 li ma kreawx bilanċ ġust bejn id-

drittijiet tas-sid u dak ta’ l-inkwilin, stante illi ma jirriflettux is-suq u 

lanqas il-valur lokatizju tal-proprjeta’ in kwistjoni ai termini tal-Ligi.   

 

(IV)   Tillikwida l-istess kumpens u danni pekunjarji u non-pekunjarji kif 

sofferti mir-      rikorrenti. 

 

(V)  Tikkundanna lill-intimat Avukat tal-Istat jhallas l-istess kumpens u 

danni likwidati. 

 

 

Bl-ispejjeż, u bl-inġunzjoni tal-intimati għas-subizzjoni.” 

 

Rat ir-risposta tal-Avukat tal-Istat tal-31 ta’ Mejju 20231 li permezz tagħha 

tressqu s-segwenti eċċezzjonijiet – 

1. Illi preliminarjament, ir-rikorrenti għandha ġġib prova 

sodisfaċenti tat-titolu li għandha fuq il-fond mertu tal-kawża u kif 

ukoll tal-ftehim ta’ kirja mertu tal-lanjanza odjerna, soġġetta 

għall-artikolu 5 tal-Kap. 158 tal-Liġijiet ta’ Malta;   

 

2. Illi mingħajr preġudizzju għas-suespost u fil-mertu, l-esponent 

huwa tal-umli fehma li t-talbiet tar-rikorrenti għandhom jiġu 

miċħuda in toto peress li huma infondati fil-fatt u fid-dritt u dan 

għar-raġunijiet segwenti li qed jiġu hawn elenkati mingħajr 

preġudizzju għal xulxin:  

 
1 Fol 50 et seq 

3. Illi mhux minnu li l-artikolu 5 tal-Kap. 158 tal-Liġijiet ta’ Malta 

jagħmilha impossibli għar-rikorrenti li tieħu lura l-post f’idejha 

minħabba l-obbligu tar-rilokazzjoni. Qari kontestwali tal-artikolu 

5 mat-tifsira ta’ kerrej kif misjuba fl-artikolu 2 tal-Kap 158 tal-

Liġijiet ta’ Malta jurik li t-tiġdid tal-kirja favur il-kerrej hija 

miżura temporanja u mhux perpetwa;  

 

4. Illi l-ewwel talba tar-rikorrenti safejn mibnija fuq l-Ewwel 

Artikolu tal-Ewwel Protokoll tal-Konvenzjoni Ewropea hija 

insostenibbli minħabba li f’dan il-każ l-Istat ma kiseb jew ħa l-

ebda pussess ta’ xi ġid li huwa tar-rikorrent;  

 

5. Illi f’kull każ it-talbiet mhijiex siewja għaliex l-Istat għandu kull 

jedd li jwettaq dawk il-liġijiet li jidhrulu xierqa biex jikkontrolla l-

użu ta’ proprjetà skont l-interess ġenerali. F’dan is-sens huwa 

magħruf fil-ġurisprudenza li l-Istat igawdi minn diskrezzjoni 

wiesgħa sabiex jidentifika x’inhu meħtieġ fl-interess ġenerali u 

sabiex jistabilixxi liema huma dawk il-miżuri meħtieġa għal 

ħarsien tal-interess ġenerali; 

 

6. Illi fil-fehma tal-esponent miżuri soċjali implimentati biex 

jipprovdu dar ta’ abitazzjoni lin-nies fil-bżonn jaqgħu fil-kappa 

tal-interess ġenerali. Taħt dan il-profil l-artikoli tal-Kap 158 tal-

Liġijiet ta’ Malta mdaħħla fis-sistema legali permezz tal-Att 

XXXIII tal-1979, li huma maħsuba biex jipproteġu persuni milli 

jiġu mkeċċija mid-dar tal-abitazzjoni tagħhom f’għeluq it-terminu 

konċess lilhom fil-kuntratt tal-enfitewsi, ma jistgħux jiġu 

klassifikati li mhumiex leġittimi jew mhux fl-interess ġenerali. 

Għalhekk meta wieħed iqis li l-emendi tal-1979 kienu ġew 

introdotti bi skop li l-Gvern tal-ġurnata jimplimenta l-politika 

tiegħu soċjali u ekonomika fil-qasam tal-akkomodazzjoni, l-

esponent ma jarax li dawn l-artikoli għandhom jitqiesu li jmorru 

kontra d-drittijiet tal-bniedem kif imħarsin bil-Kostituzzjoni u l-

Konvenzjoni Ewropea; 

 

7. Illi stabbilit li l-Kap 158 tal-Liġijiet ta’ Malta għandu għanijiet 

leġittimi u huwa fl-interess ġenerali, b’dana li ma hemm xejn ħażin 

li l-liġi Maltija tiddisponi li l-okkupant li jkun qed juża’ dik id-dar 

dekontrollata bħala r-residenza tiegħu għandu jitħalla fid-dar taħt 

titolu ta’ kera, allura din l-Onorabbli Qorti ma ghandhiex 

tiddikjara li l-liġi tikser il-Kostituzzjoni ta’ Malta u l-Konvenzjoni 

Ewropea u lanqas li l-kirja favur l-inkwilini għandha tiġi 

mwaqqfa; 

 

8. Illi subordinatament u mingħajr ħsara għas-suespost dwar l-

ilment marbut mal-isproporzjon fil-kera, jissokta jingħad li bil-

miġja tal-artikolu 39(4A) tal-Att X tal-2009, il-valur tal-kera ma 

baqgħetx togħla biss kull ħmistax–il sena, iżda kull tlett snin skont 

l-artikolu 1531Ċ tal-Kap 16 tal-Liġijiet ta’ Malta. Jingħad ukoll li 

illum, bil-miġja tal-Artikolu 12B, ir-rikorrenti għandhom kull dritt 

li jipproċedu quddiem il-Bord li Jirregola l-Kera u jitolbu l-

iżgumbrament tal-inkwilini, jekk tali inkwilini ma ħaqqhomx il-

protezzjoni li tagħtihom il-liġi, jew awment fil-kera sa massimu ta’ 

2% tal-valur tal-proprjetà fis-suq ħieles; 

 

9. Illi magħdud ma’ dan, meta wieħed jiġi biex ikejjel il-miżien tal-

proporzjonalità wieħed irid iqis ukoll li l-protezzjoni tal-kera taħt 

il-Kap 158 tal-Liġijiet ta’ Malta mhijiex perpetwa iżda tispiċċa 

mal-inkwilin u kif ukoll li t-tiswijiet kollha li jolqtu l-post imissu 

biss lill-inkwilin u mhux lis-sid; 

 

10. Salv eċċezzjonijiet ulterjuri. 

 

Għaldaqstant fid-dawl tas-suespost jirriżulta li ma hemm ebda leżjoni 

tad-drittijiet fundamentali tar-rikorrenti u din l-Onorabbli Qorti 

għandha tiċħad il-pretensjonijiet u t-talbiet kollha bħala infondati fil-

fatt u fid-dritt u dan bl-ispejjeż kontra l-istess rikorrenti.” 

 

 

Rat ir-risposta tal-intimata Isabelle Attard tas-6 ta’ Ġunju 20232 li permezz 

tagħha tressqu s-segwenti eċċezzjonijiet – 

 

1. “ILLI għal kull buon fini jiġi rilevat illi meta inbdiet il-kirja, fl-elf 

disa’ mija disgħa u sebgħin (1979), il-kera me kienetx ta’ ħamsin 

Lira Maltin (LM50) kif tgħid ir-rikorrenti, iżda kienet ta’ mija u 

ħamsin Lira Maltin (LM150). 

 

2. ILLI preliminarjament, l-esponenti mhiex il-leġittimu kuntradittur 

tar-rikorrenti fir-rigward tat-talbiet kollha magħmula fir-rikors 

 
2 Fol 52a 

tagħha u għaldaqstant hija għandha tiġi liberata mill-osservanza 

tal-ġudizzju; u dana fid-dawl ta’ ġurisprudenza stabbilita tal-qrati 

nostrani u tal-Qorti Ewropea dwar id-Drittijiet tal-Bniedem, illi 

lkoll jirritenew li f’materja ta’ allegat ksur Drittijet Fundamentali, 

kemm dawk li huma protetti taħt il-Kostituzzjoni ta’ Malta, kif 

ukoll dawk protetti taħt il-Konvenzjoni Ewropea dwar id-Drittijiet 

tal-Bniedem u l-Libertaijiet Fundamentali, il-leġittimu 

kuntradittur huwa l-Istat u mhux xi individwu jew xi ċittadin 

privat.  

 

3. ILLI mingħajr preġudizzju għas-sueċċepit, prinċipju fundamentali 

tal-Liġi jiprovdi illi qui sui jure utetur neminem laedere videtur u 

fid-dawl tal-istess prinċipju jingħad illi l-esponenti qiegħda biss 

teżerċita id-drittijiet mogħtija lilha permezz tal-Liġijiet viġenti 

f’Malta, u għaldaqstant l-istess esponenti ma tista’ qatt tinżamm 

responsabbli fil-konfront tar-rikorrenti għal xi danni, li l-istess 

rikorrenti tallega li qed issofri minħabba l-implimentazzjoni tal-

istess Liġijiet ta’ Malta.  

 

4. ILLI mingħajr preġudizzju għal dak sueċċepit, ir-rikorrenti ma 

tistax tinvoka l-Artikolu sebgħa u tletin (37) tal-Kostituzzjoni ta’ 

Malta, l-Ewwel (1) Artikolu, tal-Protokol Numru Wieħed (1) tal-

Konvenzjoni Ewropea tad-Drittijiet Umani u Artikolu Erbatax 

(14) tal-istess Konvenzjoni, u Artikolu ħamsa u erbgħin (45) tal-

Kostituzzjoni ta’ Malta, u dan peress illi f’dan il-każ ma kien hemm 

ebda teħid obbligatorju ta’ proprjeta` u l-kera mertu tal-kawża in 

diżamina kienet waħda volontarja li bdiet fil-ħmistax (15) ta’ 

Novembru, tas-sena Elf Disa’ Mija, Disgħa u Sebgħin (1979) 

permezz ta’ skrittura privata. Hawn jingħad illi l-fond in kwistjoni 

kien fi stat ħażin u l-esponenti u żewġha għamlu spejjeż biex 

jirranġawh u dejjem ħadu ħsieb li l-istess fond ikun fi stat tajjeb, 

mingħajr qatt ma tlabtu kumpens mingħand ir-rikorrenti. 

 

5. ILLI bla preġudizzju għas-sueċċepit, konsegwentament ma hemm 

ebda ksur tal-Kostituzzjoni ta’ Malta u tal-Protokol Numru 

Wieħed (1) tal-Konvenzjoni Ewropea tad-Drittijiet Umani u 

għalhekk l-allegazzjonijiet tar-rikorrenti huma lkoll infondati fil-

fatt u fid-dritt u t-talbiet tagħhom għandhom jiġu miċħuda fl-intier 

tagħhom. 

 

6. ILLI dejjem mingħajr preġudizzju għal dak kollu sueċċepit, fi 

kwalunkwe każ, l-esponenti mgħandhiex tbati għal xi eventwali 

nuqqas ta’ azzjoni mill-Istat u fi kwalunkwe każ huwa l-Istat li 

għandu jiġi ikkundannat jagħti rimedju.  Inoltre l-istess esponenti 

mgħandhiex tbati ebda spejjeż, danni, kumpens u/jew imgħax 

legali li jista’ jingħata a favur tar-rikorrenti f’din il-kawża, u dan 

peress li kull ma l-esponenti għamlet u għadha tagħmel sa llum hu 

li tosserva l-Liġijiet tal-pajjiż.  

 

7. Bl-ispejjeż u bl-imgħax legali kontra r-rikorrenti. 

 

Salv’ eċċezzjonijiet ulterjuri permessi mil-Liġi.”  

 

 

Rat il-provi tal-partijiet u s-sottomissjonijiet magħmula. 

 

Rat l-atti tal-proċeduri allegati fl-istess ismijiet Rik Nru 272/20 quddiem din il-

Qorti diversament preseduta u li ġew ċeduti fis-16 ta’ Ġunju 2022.  

 

Rat illi bi qbil bejn il-partijiet3, ir-rapport dwar il-valur lokatizju fis-suq tal-fond 

mertu tal-proċeduri odjerni, redatt mill-espert tekniku l-perit Mario Cassar fil-

proċeduri Rik 272/20, għandu jgħodd għall-proċeduri odjerni.  

 

Rat li l-kawża tħalliet għallum għas-sentenza. 

 

Rat l-atti kollha tal-kawża. 

 

Ikkunsidrat: 

 
3 Fol 56 u fol 169 

Fil-kawża odjerna r-rikorrenti bħala sid tal-fond 62, Brenda Flat 2, Triq il-

Kunċizzjoni, San Ġwann tallega li inkisrulha d-drittijiet fundamentali tagħha 

għat-tgawdija tal-proprjeta', kif protetti bl-ewwel artikolu tal-Ewwel Protokoll 

tal-Konvenzjoni Ewropea għad-Drittijiet tal-Bniedem u Libertajiet Fundamentali 

(“il-Konvenzjoni”). Dan b’riżultat tat-tħaddim tal-artikolu 5 tal-Kap 158 tal-

Liġijiet ta’ Malta kif emendat bl-Att XXIII tal-1979 u bl-operazzjoni tal-liġijiet 

viġenti partikolarment bl-Att X tal-2009. Hija qed titlob ukoll rimedji opportuni 

biex jagħmlu tajjeb għal tali vjolazzjoni.  

 

Minn naħa tagħhom, l-intimati jirrespinġu l-pretensjonijiet tar-rikorrenti bħala 

infondati fil-fatt u fid-dritt.  

 

A. PROVI 

 

Mill-atti jirriżulta li – 

 

1. Ir-rikorrenti Michelle Doreen Xuereb xehdet fost oħrajn dwar il-

provenjenza tat-titolu tagħha fuq il-fond in kwistjoni u spjegat ukoll ir-raġunijiet 

li wassluha sabiex tressaq l-ilmenti ta’ natura kostituzzjonali fil-kawża odjerna; 

2. Xehed Christian Attard, iben l-inkwilina Isabelle Attard dwar il-kirja mertu 

tal-kawża. Qal ukoll li huma dejjem ħadu ħsieb il-fond u għamlu l-manutenzjoni 

meħtieġa; 

 

3. Fir-relazzjoni tiegħu l-espert tekniku tal-Qorti l-perit Mario Cassar spjega 

l-konstatazzjonijiet li għamel fuq il-post waqt l-aċċess li sar fit-22 ta’ Marzu 

2021. Huwa elenka wkoll il-valur lokatizju annwali tal-proprjeta’ in kwistjoni fis-

suq ħieles għall-perjodu mill-1995 sal-20204. 

 

Issir referenza għall-artikolu 681 tal-Kap 12 jipprovdi hekk – 

 

“Il-qorti mhix marbuta li taċċetta l-konklużjonijiet tar-rapporti tal-

periti kontra l-konvinzjoni tagħha nfisha.” 

 

Jiġi sottolineat li l-insenjament ġurisprudenzjali dwar il-piż probatorju ta’ 

opinjonijiet ta’ natura teknika huwa wieħed konkordi u ormai ben kristaliżżat. Kif 

ingħad fil-każ A.F. Ellis (Home Decor) Limited vs Raymond Azzopardi et 

deċiż fil-15 ta’ Mejju 20145 - 

 

 
4 Fol 47 et seq tal-proċeduri allegati Rik Nru 272/20 
5 Rik 988/08 

“Fis-sentenza tagħha tad-19 ta` Novembru 2001 fil-kawża “Calleja vs 

Mifsud”, il-Qorti tal-Appell qalet hekk – 

Kemm il-kostatazzjonijiet tal-perit tekniku nominat mill-Qorti kif ukoll 

il-konsiderazzjonijiet u opinjonijiet esperti tiegħu jikkostitwixxu skond 

il-liġi prova ta` fatt li kellhom bħala tali jigu meqjusa mill-Qorti. Il-

Qorti ma kenitx obbligata li taċċetta r-rapport tekniku bħala prova 

determinanti u kellha dritt li tiskartah kif setgħet tiskarta kull prova 

oħra. Mill-banda l-oħra pero', huwa ritenut minn dawn il-Qrati li kellu 

jingħata piż debitu lill-fehma teknika ta' l-espert nominat mill-Qorti 

billi l-Qorti ma kellhiex leġġerment tinjora dik il-prova. Hu manifest 

mill-atti u hu wkoll sottolinejat fir-rikors ta' l-appell illi l-mertu tal-

preżenti istanza kien kollu kemm hu wieħed ta' natura teknika li ma 

setax jiġi epurat u deċiż mill-Qorti mingħajr l-assistenza ta' espert in 

materja. B'danakollu dan ma jfissirx illi l-Qorti ma kellhiex tħares 

b'lenti kritika lejn l-opinjoni teknika lilha sottomessa u ma kellhiex 

teżita li tiskarta dik l-opinjoni jekk din ma tkunx waħda 

sodisfaċentement u adegwatament tinvesti l-mertu, jew jekk il-

konklużjoni ma kenitx sewwa tirriżolvi l-kweżit ta' natura teknika. 

In linea ta` prinċipju, għalkemm qorti mhix marbuta li taċċetta l-

konklużjonijiet ta` perit tekniku kontra l-konvinzjoni tagħha (dictum 

expertorum numquam transit in rem judicata), fl-istess waqt dak ma 

jfissirx pero` illi qorti dan tista’ tagħmlu b’ mod leġġer jew kapriċċjuż. 

Il-konvinzjoni kuntrarja tagħha kellha tkun ben informata u bażata fuq 

raġunijiet li gravament ipoġġu fid-dubju dik l-opinjoni teknika lilha 

sottomessa b’ raġunijiet li ma għandhomx ikunu privi mill-

konsiderazzjoni ta` l-aspett tekniku tal-materja taħt eżami (“Grima vs 

Mamo et noe” – Qorti tal-Appell – 29 ta’ Mejju 1998). 

Jiġifieri qorti ma tistax tinjora r-relazzjoni peritali sakemm ma tkunx 

konvinta li l-konklużjoni ta` tali relazzjoni ma kienetx ġusta u korretta. 

Din il-konvinzjoni pero` kellha tkun waħda motivata minn ġudizzju ben 

informat, anke fejn meħtieġ mil-lat tekniku. ( ara - “Cauchi vs 

Mercieca” – Qorti tal-Appell – 6 ta` Ottubru 1999 ; “Saliba vs 

Farrugia” – Qorti tal-Appell – 28 ta` Jannar 2000 ; “Tabone vs 

Tabone et” – Qorti tal-Appell – 5 ta` Ottubru 2001 ; “Calleja noe vs 

Mifsud” – Qorti tal-Appell – 19 ta` Novembru 2001 ; `Attard vs 

Tedesco et` - Qorti tal-Appell – 1 ta` Ġunju 2007 u “Poll & Spa 

Supplies Ltd vs Mamo et” (Qorti tal-Appell Inferjuri – 12 ta` Diċembru 

2008).  

Din il-Qorti tirribadixxi li l-giudizio dell`arte espress mill-perit tekniku 

ma jistax u ma għandux, aktar u aktar fejn il-parti nteressata ma tkunx 

ipprevaliet ruħha mill-fakolta` lilha mogħtija ta’ talba għan-nomina ta` 

periti addizzjonali, jiġi skartat faċilment, ammenokke` ma jkunx jidher 

sodisfaċentement illi l-konklużjonijiet peritali huma, fil-kumpless 

kollha taċ-ċirkostanzi, irraġonevoli” – (“Bugeja et vs Muscat et” – 

Qorti tal-Appell – 23 ta` Ġunju 1967).” 

 

Fid-dawl ta’ dan kollu suespost isegwi li għalkemm Qorti mhijiex marbuta li 

tadotta l-konklużjonijiet ta’ rapport peritali redatt fuq inkarigu minnha mogħti, 

madankollu hija m’għandhiex b’mod leġġer tiskarta tali riżultanzi tenut kont li 

dawn ikunu magħmula minn espert fil-kamp imqabbad apposta mill-Qorti biex 

jeżamina materja teknika bħal ma hu l-każ odjern. Għalhekk sakemm ma tkunx 

konvinta li l-konklużjonijiet ta’ tali relazzjoni mhumiex korretti u ġusti hija 

għandha tadotta tali konklużjonijiet. 

 

Hija l-fehma tal-Qorti li ma rriżulta xejn fil-konklużjonijiet raġġunti mill-perit 

inkarigat Mario Cassar fir-relazzjoni peritali tiegħu li mhumiex korretti, ġusti u 

raġonevoli jew li jmorru kontra l-konvinzjoni tagħha u għalhekk hija tiddeċiedi li 

tadotta u tagħmel tagħha tali konklużjonijiet.  

 

B. EĊĊEZZJONIJIET PRELIMINARI 

1. Fl-ewwel eċċezzjoni tal-intimat Avukat tal-Istat jingħad li r-rikorrenti 

għandha ġġib prova sodisfaċenti dwar it-titolu tagħha fuq il-fond mertu tal-

kawża, kif ukoll tal-ftehim tal-kirja in kwistjoni.  

Fl-ewwel lok, b’rabta mal-prova tat-titolu, kif ġie sottolineat minn din il-Qorti 

diversament preseduta fis-sentenza li tat fis-7 ta` Frar 2017 fil-kawża Robert 

Galea vs Avukat Ġenerali et :- 

 

“Illi biex wieħed ikun f`qagħda li juri li ġarrab ksur tal-jedd 

fundamentali tiegħu taħt l-artikolu 37 tal-Kostituzzjoni m`għandux 

għalfejn jipprova titolu assolut u lanqas wieħed oriġinali bħallikieku l-

azzjoni dwar ksur ta` jedd fundamentali kienet waħda ta` rivendika 

(Kost. 27.3.2015 fil-kawża fl-ismijiet Ian Peter Ellis et vs Avukat 

Ġenerali et). Huwa biżżejjed, għall-finijiet ta` dak l-artikolu, li wieħed 

juri li għandu jedd fil-ħaġa li tkun li bih jista` jieqaf għall-

pretensjonijiet ta` ħaddieħor. Imbagħad, għall-finijiet tal-artikolu 1 tal-

Ewwel Protokoll tal-Konvenzjoni, huwa biżżejjed li l-persuna turi li 

kellha l-pussess tal-ħaġa li tkun.” 

 

 

Il-Qorti tqis li din il-prova fi kwalunkwe każ ġiet sodisfatta.  

 

Irriżulta li r-rikorrenti akkwistat il-fond permezz ta’ kuntratt ta’ donazzjoni datat 

8 ta’ Lulju 20166 mingħand zijitha Grazia sive Grace Sciberras. Minn naħa tagħha 

d-donatriċi żammet a favur tagħha d-dritt għall-użu u użufrutt matul ħajjitha. 

Grazia Sciberras minn naħa tagħha kienet akkwistat il-fond permezz ta’ kuntratt 

ta’ kompro-vendita fl-10 ta’ Marzu 19777. Sciberras ġiet nieqsa fit-13 ta’ Mejju 

20218 u ai termini tat-testment tagħha tad-9 t’Ottubru 20189 hija innominat bħala 

eredi universali tagħha lir-rikorrenti Michelle Doreen Xuereb. 

 
6 Fol 9 et seq 
7 Fol 15 et seq 
8 Fol 17 
9 Fol 18 et seq 

Inoltre ġiet ukoll esebita fl-atti l-iskrittura tal-kirja tal-15 ta’ Novembru 1979 bejn 

Grazia Sciberras u Mario Attard (ir-raġel tal-intimata Isabelle Attard). 

 

Jiġi nnutat li fin-Nota ta’ Sottomissjonijiet tiegħu l-Avukat tal-Istat iddikjara li 

huwa sodisfatt bil-provi mressqa mir-rikorrenti b’rabta ma’ din l-eċċezzjoni u li 

ma kienx ser jinsisti aktar dwarha. 

 

Għalhekk il-Qorti sejra tastjeni milli tieħu konjizzjoni ulterjuri ta’ din l-

eċċezzjoni. 

 

2. Fit-tieni eċċezzjoni tal-intimata Isabelle Attard, ingħad li hija mhijiex il-

leġittimu kontradittur għat-talbiet tar-rikorrenti stante li talbiet simili għandhom 

jiġu diretti lejn l-Istat.  

 

Il-Qorti tirrileva li huwa minnu li r-rikorrenti qed tattakka leġislazzjoni 

mgħoddija mill-Istat u huwa minnu wkoll li fi proċeduri ta’ natura kostituzzjonali 

huwa l-Istat, u mhux ċittadini privati, li jġorru r-responsabbilta’ għall-ksur ta’ 

drittijiet fundamentali tal-parti leża. 

 

Madankollu, in kwantu l-mertu tal-proċeduri odjerni huwa proprju l-fond li tiegħu 

l-intimata hija inkwilina, dan kollu jnissel l-interess ġuridiku meħtieġ sabiex hija 

tkun parti mill-kawża għall-integrita’ tal-ġudizzju u sabiex tiddefendi l-

pożizzjoni tagħha qua nkwilina residenti fil-fond.   

 

F’dan il-kuntest il-Qorti tirreferi għall-każ Josephine Azzopardi pro et noe et 

vs L-Onorevoli Prim Ministru et (Rik Kost 85/14) deċiż fit-28 ta’ Settembru 

2017 fejn ingħad hekk: 

 

“Il-Qorti tagħmel riferenza għas-sentenza mogħtija minn din il-Qorti 

diversament presjeduta fil-25 ta` Frar 2016 fil-kawża Rose Borg vs 

Avukat Ġenerali et. Hemm kienet trattata eċċezzjoni simili.  

 

Il-Qorti qalet hekk :- 

 

“Illi l-Qrati tagħna ppronunzjaw ruħhom f`diversi okkażjonijiet dwar 

il-leġittimita` passiva ta` persuni privati li jkunu ċċitati f`kawżi ta` 

indoli kostituzzjonali u konvenzjonali.  

 

Fil-każ fl-ismijiet Joseph Abela v. Onor.Prim`Ministru et (Kost. 7 ta` 

Diċembru 1990) ġie ribadit li : 

 

“F`kawżi ta` natura kostituzzjonali bbażati fuq id-drittijiet 

fundamentali, il-leġittimi kontraditturi ta` dawk l-azzjonijiet jinqasmu 

fi tliet kategoriji. L-ewwel kategorija tikkomprendi dak li huwa allegat 

li huma, direttament jew indirittament, responsabbli għall-kummissjoni 

jew omissjoni ta` xi fatt li jikser xi dritt fundamentali protett mil-liġi. 

Fit-tieni kategorija huma dawk li ghall-omissjonijiet jew 

kummissjonijiet tal-persuni tal-ewwel kategorija jistgħu jkunu 

responsabbli biex jagħtu jew jiffornixxu r-rimedji li s-sentenza, li 

takkolji l-lament tal-ksur ta` dritt fundamentali, tissanzjona. It-tielet 

kategorija mbagħad hemm dawk il-partijiet kollha li jkunu in kawża 

meta l-kwistjoni kostituzzjonali tinqala` fuq jew waqt xi proċedura 

ġudizzjarja.”  

 

Iżda kif anke gie ribadit mill-Qorti Kostituzzjonali fil-każ Partit 

Nazzjonalista et v Kummissjoni Elettorali et. (29 ta` Mejju 2015) 

"Dawn il-kategoriji ma humiex neċessarjament eżawrjenti u ma 

jistgħux jitqisu illi jeskludu kategoriji oħra. " 

 

Proprju f`każijiet li jikkonċernaw l-istess materja bħal dik in disamina, 

ad eżempju fil-każ fl-ismijiet Raymond Cassar Torreggiani et. v AG et 

(22 ta` Frar 2013) iċċitat mir-rikorrenti, il-Qorti Kostituzzjonali 

irriteniet hekk: 

 

"(11) … biex ġudizzju jkun integru jeħtieġ li, għall-aħjar ġudizzju tal-

Qorti, jipparteċipaw fih dawk kollha li huma nteressati fil-kawża. 

B`hekk tiġi assigurata kemm jista` jkun l-effikaċita` tal-ġudizzju 

inkwantu dan jorbot biss lil dawk li jkunu parteċipi fih, kif ukoll jiġi 

rispettat il-prinċipju tal-ekonomija tal-ġudizzju sabiex ma jkunx hemm 

bżonn ta` ripetizzjoni ta` proċeduri kontra l-persuni kollha interessati 

fid-diversi kawżi billi dawn ma jkunux ħadu parti f`ġudizzju wieħed. Il-

ġudizzju jibqa` integru mill-mument li jieħdu parti fih dawk li jkollhom 

id-dritt, u dawk li kontra tagħhom dak l-istess dritt jikkompeti (App.Ċiv. 

Joseph Borg v. Francis Vassallo [2000] Vol.LXXXIV.II.42;App. C. 

Zahra De domenico v. Zahra Dedomenico 15.01.1992)"  

 

- omissis- 

 

" [13] Mill-premess għandu jirriżulta ċar li l-intimati konjugi Tabone, 

bħala inkwilini tal-fond de quo, u tenut kont tal-fatt li proprju l-

inkwilinat tagħhom jifforma l-mertu tal-kawża odjerna, għandhom 

interess ġuridiku u għalhekk ikunu parteċipi fil-kawża li jista` jkollha 

effetti legali anke fuqhom” 

 

Dan il-ħsieb ġie ripetut mill-istess Qorti Kostituzzjonali fil-każ fl-

ismijiet Sam Bradshaw et v l-AG et. (6 ta` Frar 2015): 

 

"Din il-Qorti tosserva li, għalkemm taqbel mat-teżi li, ladarba l-każin 

aġixxa skont il-liġi, allura m`għandux legalment jirrispondi għall-

inkostituzzjonalita` tal-liġi applikata minnu jew jeħel spejjeż tal-kawża, 

iżda mill-banda l-oħra, il-proċeduri odjerni neċessarjament jaffetwaw 

lill-każin stante li dan hu parti fir-rapport ġuridiku li huwa regolat 

b`liġi li l-kostituzzjonalita` tagħha qed tiġi attakkata. Għaldaqstant il-

preżenza tiegħu f`dawn il-proċeduri hija neċessarja għall-finijiet tal-

integrita` tal-ġudizzju. Il-każin bħala inkwilin tal-fond għandu interess 

ġuridiku f`din il-kawża peress li l-meritu jikkonċerna lilu direttament. 

Għal din ir-raġuni huwa għandu jkun parteċipi fil-ġudizzju u għalhekk 

huwa leġittimi kuntraditturi."  

Din l-eċċezzjoni sejra għalhekk tiġi miċħuda. 

 

Ċ. MERTU 

Fl-ewwel talba l-Qorti qed tiġi mitluba tiddikjara li b’riżultat tat-tħaddim tal-

artikolu 5 tal-Kap 158 tal-Liġijiet ta’ Malta kif emendat bl-Att XXIII tal-1979 u 

bl-operazzjonijiet tal-liġijiet viġenti partikularment l-Att X tal-2009 ir-rikorrenti 

inkisrulha u għadhom qegħdin jinkisrulha d-drittijiet fundamentali tagħha għat-

tgawdija tal-proprjeta’. Hija tibbaża din it-talba fuq l-ewwel artikolu tal-Ewwel 

Protokoll tal-Konvenzjoni. 

 

L-artikolu 5 tal-Kap 158 jipprovdi hekk –  

 

“5.(1) Bla  ħsara  għad-disposizzjonijiet  li  ġejjin  ta’  dan  l-artikolu 

u tal-artikolu 6, id-disposizzjonijiet tal-Ordinanzi dwar il-Kera ma 

għandhom jgħoddu għal ebda dar ta’ abitazzjoni mneħħija mill-

kontroll mill-ġurnata li fiha d-dar tkun reġistrata skont id-

disposizzjonijiet tal-artikolu 3. 

(2) Meta fit-tmiem ta’ kirja ta’ dar ta’ abitazzjoni mneħħija mill-

kontroll (sew jekk dak iż-żmien ikun skont il-ftehim, legali, skont l-użu 

jew xort’oħra) il-kerrej ikun ċittadin ta’ Malta u jkun jokkupa d-dar 

bħala r-residenza ordinarja tiegħu, id-disposizzjonijiet tas-subartikolu 

(3) għandu jkollhom effett u d-disposizzjonijiet tal-Ordinanza li 

tirregola t-Tiġdid tal-Kiri ta’ Bini għandhom japplikaw ukoll iżda biss 

safejn dawn ma jkunux inkonsistenti mal-imsemmija disposizzjonijiet 

ta’ dan l-artikolu. 

(3) Id-disposizzjonijiet imsemmija fis-subartikolu (2) huma: 

(a) Ikun kontra l-liġi li sid il-kera ta’ dar ta’ abitazzjoni jirrifjuta  li  

jġedded  il-kirja  ħlief  f’xi  waħda  miċ-ċirkostanzi msemmija fil-

paragrafu (b), u jkun kontral-liġi  wkoll  li  dan  jgħolli  l-kera,  jew  

jimponi kondizzjonijiet  ġodda  għat-tiġdid  tal-kirja,  ħlief  kif provdut 

fil-paragrafi (ċ) u (d). 

(b) Sid  il-kera  jista’  biss  jirrifjuta  li  jġedded  il-kirja,  u jista’ biss 

jieħu lura l-pussess tad-dar, meta tintemm il-kirja,  jekk  juri  għas-

sodisfazzjon  tal-Bord,  b’rikors biex jieħu lura l-pussess, li matul iż-

żmien tal-kirja, il- kerrej kien naqas li jħallas il-kera dovut minnu għal 

żewġ skadenzi jew iktar fi żmien ħmistax-il ġurnataminn dak in-nhar li 

sid il-kera jkun talbu biex iħallas, jew għax ikun għamel ħafna ħsara 

fid-dar, jew għax xort’oħra jkun naqas milli jħares il-kondizzjonijiet 

tal-kirja jew l-obbligi tiegħu taħtha, jew għax ikun uża l-fond  xort’oħra  

milli  prinċipalment  bħala  r-residenza ordinarja tiegħu. 

(ċ) Il-kera li għandu jitħallas taħt l-istess kirja wara d-data tal-ewwel 

tiġdid tal-kirja li jsir bis-saħħa ta’ dan is-subartikolu jista’ jiżdied minn 

sid il-kera, meta jsir dak it-tiġdid u wara t-tmiem ta’ kull ħmistax-il sena 

li tiġi wara  sakemm  il-kirja  tibqa’  favur  l-istess  kerrej,b’daqstant  

mill-kera  li  kien  jitħallas  minnufih  qabel dak  it-tiġdid  jew  qabel  

ma  jibda  kull  perijodu sussegwenti ta’ ħmistax-il sena, li jkun ammont 

li ma jeċċedix  l-imsemmi  kera,  li  jirrappreżenta  bi proporzjon għal 

dak il-kera ż-żieda fl-inflazzjoni mis-sena li l-kera li għandu jiżdied kien 

l-aħħar stabbilit. 

(d) Meta, fid-data jew qabel id-data ta’ xi tiġdid ta’ kirjata’  dar  ta’  

abitazzjoni,  sid  il-kera  jippreżenta  fir-Reġistru tal-Bord, ċertifikat, 

iffirmat minn arkitett uinġinier ċivili u li jkun aċċettat bħala jaqbel mal-

fatti mill-kerrej jew ikun ġie hekk dikjarat mill-Bord fuq rikors  li  jsir  

minn  sid  il-kera  fejn  jitlob  dik  id-dikjarazzjoni,  li  juri  li  d-dar  

tkun  fi  stat  tajjeb  ta’ tiswija,  it-tiswijiet  kollha  u  l-manutenzjoni  

kollha għandhom minn hemm ’il quddiem, u sakemm tibqa’ l-kirja favur 

l-istess kerrej, ikunu r-responsabbiltà tal-kerrej. 

(4) Id-disposizzjonijiet li ġejjin ta’ dan is-subartikolu għandu jkollhom 

effett dwar il-kirjiet ta’ djar ta’ abitazzjoni mneħħija mill-kontroll meta 

l-kerrej ikun ċittadin ta’ Malta. L-imsemmija disposizzjonijiet huma: 

(a) Meta  l-kirja  ta’  dar  ta’  abitazzjoni  mneħħija  mill-kontroll tkun 

ġiet imġedda kif provdut fis-subartikolu(3) jew taħt l-artikolu 12(3), jew 

tkun saret taħt is-subartikolu (2) tal-imsemmi artikolu, ikun kontra l-

liġi li sid il-kera ta’ xi dar bħal dik jitlob mingħand xi ċittadin ta’ Malta, 

taħt kirja li ssir wara, kera li jkunogħla mill-ammont li kien ikollu 

jitħallas bħala kerakieku l-kerrej li favur tiegħu l-kirja tkun għall-

ewweldarba hekk ġiet imġedda jew tkun hekk saret, baqa’ l-kerrej ta’ 

dik id-dar; u kull ammont akbar li jitħallas ikun jista’ jinġabar lura 

mingħand sid il-kera. 

(b) Ikun kontra l-liġi li sid il-kera jitlob il-ħlas ta’ kera lijkun suġġett 

għal tibdil f’xi żmien qabel ma tintemmil-kirja,  sew  jekk  it-tibdil  ikun  

minħabba  żieda  sewjekk ikun minħabba tnaqqis f’dak il-kera; u meta 

l-kirja ta’ dar ta’ abitazzjoni mneħħija mill-kontroll issir suġġetta għal 

dak it-tibdil il-kera li għandu jitħallas dwar dik il-kirja għandu, 

minkejja ftehim kuntrarju, ikun l-inqas rata li għandha titħallas għal xi 

parti taż-żmien tal-kirja, u kull ammont li jitħallas żejjed jista’ jinġabar 

lura mingħand sid il-kera. 

(ċ) Ikun kontra l-liġi li sid il-kera jimponi kondizzjoni li teħtieġ li t-

tiswijiet  ta’  dar  ta’  abitazzjoni  jkunuresponsabbiltà  tal-kerrej  

kemm-il  darba  l-kirja  matkunx  bil-miktub  u  ċertifikat  kif  imsemmi  

fis-subartikolu (3)(d) ma jkunx anness mal-att tal-kirja. 

(d) Meta d-dar ta’ abitazzjoni tinkera bl-għamara – 

(i) jekk il-kirja ssir qabel il-21 ta’ Ġunju, 1979, il-kerrej ikollu jedd, 

f’kull żmien li ma jkunx qabel sena wara l-imsemmija data, li jitlob li, 

b’effett mill-egħluq ta’ sitt xhur wara d-data ta’ dik it-talba,  il-kirja  

tibqa’  biss  dwar  il-bini  u  li  hu jħallas biss dik il-parti tal-kera li tkun 

tirreferi għall-bini kif jista’ jiġi miftieħem bejnu u bejn sid il-kera, jew 

jekk ma jkunx hemm ftehim bħal dak, kif il-Bord jista’ jistabbilixxi fuq 

rikors li jsir minn xi wieħed minnhom; 

(ii) jekk il-kirja ssir wara l-imsemmija data, il-kirjagħandha  

tiddistingwi  bejn  il-parti  tal-kera miftehma dwar id-dar u l-parti 

miftehma dwar l-għamara u oġġetti oħra tad-dar; u l-kerrej ikollujedd, 

f’kull żmien li ma jkunx qabel sena mid-data li fiha jkun għall-ewwel 

darba okkupa d-dar mikrija, jitlob ix-xoljiment tal-kirja tal-għamara u 

tal-oġġetti l-oħra tad-dar, u b’effett minn metajgħaddu  sitt  xhur  wara  

d-data  tat-talba  jkollujedd għax-xoljiment ta’ dik il-kirja u li 

jħallasbiss il-kera miftiehem dwar id-dar; 

(iii) (revokat bl-Att XVIII. 2004 115.); 

(iv) il-jeddijiet mogħtija bid-disposizzjonijiet ta’ qabel ta’ dan il-

paragrafu jkunu japplikaw ukoll, mutatismutandis, dwar kull  ftehim  li  

jirreferi għal għamara jew oġġetti oħra tad-dar meta dak il-ftehim ikun 

hekk marbut mal-kirja ta’ dar ta’abitazzjoni  mneħħija  mill-kontroll  li  

għaliha japplika dan is-subartikolu li l-imsemmija kirja ma kenitx issir 

kieku ma sarx ukoll l-imsemmi ftehim. 

(5) Bla ħsara għal kull ftehim li jkun sar qabel il-21 ta’ Ġunju,1979, u 

bla ħsara għall-jeddijiet li kerrej jista’ jkollu dritt għalihom skont dan 

l-artikolu wara l-imsemmija data, id-disposizzjonijiet tas-subartikoli 

(2) u (3) għandhom japplikaw ukoll għalkemm iż-żmien tal-kirja jkun 

għalaq qabel dik id-data jekk il-kerrej ikun għadu jokkupa d-dar bħala 

r-residenza ordinarja tiegħu f’dik id-data.” 

 

L-Artikolu 1 tal-Ewwel Protokoll tal-Konvenzjoni jipprovdi hekk – 

 

“Kull persuna naturali jew persuna morali għandha d-dritt għat-

tgawdija pacifika tal-possedimenti tagħha. 

Ħadd ma għandu jiġi pprivat mill-possedimenti tiegħu ħlief fl-interess 

pubbliku ġu bla ħsara tal-kundizzjonijiet provduti bil-liġi u bil-prinċipji 

ġenerali tal-liġi internazzjonali. 

Iżda d-disposizzjonijiet ta` qabel ma għandhom b`ebda mod inaqqsu d-

dritt ta` Stat li jwettaq dawk il-liġijiet li jidhrulu xierqa biex 

jikkontrolla l-użu tal-proprjeta` skond l-interess ġenerali jew biex 

jiżgura l-ħlas ta` taxxi jew kontribuzzjonijiet oħra jew pieni.”.  

 

 

L-Avukat tal-Istat jargumenta li ma hemm ebda vjolazzjoni tad-drittijiet 

fundamentali tar-rikorrenti. Isostni li skont il-proviso tal-ewwel artikolu tal-

ewwel protokoll tal-Konvenzjoni, l-Istat għandu kull dritt li jgħaddi dawk il-

liġijiet li jidhirlu xierqa biex jikkontrolla l-użu tal-proprjeta’ skont l-interess 

ġenerali u jgawdi minn diskrezzjoni wiesgħa sabiex jidentifika x’inhu meħtieġ fl-

interess ġenerali u sabiex jistabilixxi liema huma dawk il-miżuri soċjali meħtieġa 

għall-ħarsien tal-interess ġenerali. Id-dispożizzjonijiet tal-Kap 158 huma 

leġittimi u promulgati fl-interess ġenerali għax maħsubin biex jipproteġu persuni 

milli jitkeċċew mill-abitazzjoni tagħhom u jżommu bilanċ ġust u ekwu bejn l-

interessi tas-sid, tal-kerrej u tal-poplu b’mod ġenerali.  

Il-Qorti tirreferi għall-każ Maria Pia sive Marian Galea vs Avukat Ġenerali et 

deċiż fl-14 ta’ Diċembru 2018 fejn ingħad hekk fir-rigward ta’ ilment 

kostituzzjonali rigwardanti l-artikolu 5 tal-Kap 158 –  

 

“18. Huwa paċifiku ormai li, il-kontroll fuq il-kera u r-restrizzjonijiet 

fuq it-tmiem ta’ kuntratt ta’ kera jikkostitwixxu kontroll fuq l-użu tal-

proprjeta` ta-individwu skont l-artikolu konvenzjonali fuq ċitat, u 

għalhekk il-każ odjern għandu jiġi kkonsidrat taħt it-tieni paragrafu ta’ 

dak l-artikolu. Iżda sabiex l-indħil tal-Istat ikun jaqa’ taħt dak l-

artikolu, hemm bżonn li l-indħil ikun legali, magħmul fl-interess 

ġenerali u jilħaq bilanċ ġust bejn l-interess ġenerali tal-komunita` u l-

protezzjoni tad-drittijiet fondamentali tal-individwu. Is-silta li ssegwi 

tiġbor fiha l-eżerċizzju sħiħ li għandha tagħmel il-Qorti fid-

determinazzjoni tagħha dwar il-vertenza jekk seħħitx leżjoni jew le: 

“56. In each case involving na alleged violation of Article 1 of Protocol 

No. 1, the Court must ascertain whether by reason of the State’s 

interference, the person concerned had to bear a disproportionate and 

excessive burden (see Amato Gauci, cited above, §57). In assessing 

compliance with Article 1 of Protocol No. 1, the Court must make an 

overall examination of the various interests in issue, bearing in mind 

that the Convention is intended to safeguard rights that are “practical 

and effective”. It must look behind appearances and investigate the 

realities of the situation complained of. That assessment may involve 

not only the conditions of the rent received by individual landlords and 

the extent of the State’s interference with freedom of contract and 

contractual relations in the lease market, but also the existence of 

procedural and other safeguards ensuring that the operation of the 

system and its impact on a landlord’s property rights are neither 

arbitrary nor unforeseeable. Uncertainty – be it legislative, 

administrative or arising from practices applied by the authorities – is 

a factor to be taken into account in assessing the State’s conduct (see 

immobiliare Saffi v. Italy, [GC], no. 22774/93, §54, ECHR 1999-V, and 

Broniowski, cited above, §151). 

19. L-ewwel Qorti wara li għamlet il-konsiderazzjonijiet tagħha fuq il-

provi akkwiżiti sabet li kien hemm ksur tad-dritt fundamentali tar-

rikorrenti taħt l-artikolu preċitat stante l-indħil sostanzjali da parti tal-

Istat fit-tgawdija ta’ dik il-proprjeta` mir-rikorrenti bi żbilanċ enormi 

bejn l-interessi ta’ din tal-aħħar u l-interess pubbliku fid-dawl tal-

korrispettiv li qed tipperċepixxi r-rikorrenti bil-miżuri leġislattivi mhux 

wieħed xieraq u huwa inadegwat fiċ-ċirkostanzi. 

20. L-intimat l-Avukat Ġenerali jelenka seba’ fatturi oħra li l-ewwel 

Qorti fil-fehma tiegħu kellha tqies meta applikat il-prinċipju ta’ 

proporzjonalita` fid-deċiżjoni tagħha. Diġa` sar riassunt ta’ dawn il-

fatturi aktar ‘il fuq f’din is-sentenza u l-Qorti ser tgħaddi biex 

tikkonsidrahom wieħed wieħed: 

21. [i] Hu jissottometti li fejn hemm għan leġittimu meħud fl-interess 

ġenerali l-kumpens ġust jista’ jkun inqas mill-valur fuq is-suq. Fir-

rigward din il-Qorti tosserva li, għalkemm dan hu minnu abbażi ta’ 

prinċipju ġenerali, fil-każ odjern l-ewwel Qorti qieset sew il-fatt li 

m’hemm l-ebda proporzjonalita` bejn l-interessi tar-rikorrenti 

appellata u l-interess ġenerali għal akkomodazzjoni soċjali, u hawn il-

Qorti, filwaqt li tagħmel riferenza għall-paragrafu 43.0 u dawk 

sussegwenti, jiġifieri 43.1 sa 43.7 tas-sentenza appellata, tikkonsidra li 

saħansitra l-ewwel Qorti għamlet paragun tal-valur lokatizzju fuq is-

suq mal-kera li qegħdha tirċievi r-rikorrenti appellati u waslet għall-

konklużjoni korretta li din qegħdha terfa’ piż ferm akbar minn dak tal-

intimati. 

22. Huwa paċifiku wkoll li d-dritt tal-Istat mhux assolut u għandu jitqies 

mhux biss li s-sid qed jiġi miċħud mill-godiment tal-proprjeta` tiegħu 

iżda wkoll u aktar importanti l-estent taċ-ċaħda tiegħu minn dak il-

godiment. Il-valur lokatizzju tal-lum ma jistax ma jittieħidx in 

konsiderazzjoni sabiex wieħed jasal għal konklużjoni jekk hemmx 

effettivament leżjoni u f’każ li hekk jirriżulta allura l-gravita` ta’ dik il-

leżjoni. Hekk ukoll irriteniet il-Qorti Ewropea fil-każ riċenti fl-ismijiet 

Bradshaw and Others v. Malta meta qieset li ukoll meħud in 

konsiderazzjoni li l-valur ippreżentat mis-sidien kien pjuttost għoli, il-

kera li dawn kienu jirċievu ma setgħetx titqies bħala waħda 

proporzjonalment aċċettabbli: 

…Indeed, contrary to the Government’s assertion, the Court sees no 

reason why the applicable rent should not be compared to “rents 

charged to commercial entities or to Maltese persons” which are the 

relevant comparators and therefore the rent applicable to them is 

precisely what constitutes a current market value. Thus, even accepting 

that the applicants’ valuation is on the high side, the Court considers 

that, as found by the first-instance constitutional jurisdiction which 

examined the proportionality of the measure, the rent received by the 

applicants could not be considered in any way proportionate”. 



137/2023 MH 

25 
 

23. [ii] L-intimat jissottometti wkoll li l-kriterji li fuqhom kienet 

tinħadem iż-żieda fil-kera għandhom jitqiesu bħala tajbin u oġġettivi 

ġa ladarba ma kienx hemm prova li turi l-kuntrarju. Din il-Qorti 

tissenjala li r-riżultat li jagħtu dawn il-kriterji, almenu fil-każ odjern, 

ma jwasslux għal kumpens xieraq meta wieħed iqies id-differenza 

eżaġerata bejn il-valur lokatizzju tal-lum u l-kera li tirċievi r-rikorrenti 

appellata skont dawk il-kriterji. 

24. [iii] Jgħid li l-emendi fil-liġi pprovdew għal aġġustament fil-kera li 

kienet tirrifletti aktar r-realtajiet tal-lum. Din il-Qorti tosserva li, in 

vista tal-valur lokatizzju mogħti fir-rapport tal-perit tekniku, dan ma 

jistax ikun il-każ meta l-kera preżenti tirrappreżenta biss 5% tal-valur 

lokatizzju attwali.” 

 

 

A skans ta’ dilungar żejjed issir ukoll referenza għall-każ deċiż minn din il-Qorti 

Samuel Attard et vs Avukat tal-Istat et fid-19 ta’ Jannar 2024 li fih saret 

referenza ampja għal ġurisprudenza in materja.  

 

Minn dawn il-prinċipji ġurisprudenzjali appena elenkati, li l-Qorti tabbraċċja u 

tagħmel tagħha, hija tissottolinea s-segwenti kunsiderazzjonijiet għall-fini tal-każ 

odjern: 

 

1. Il-Kap 158 u l-konsegwenzi legali tiegħu ġew imposti mill-Istat fuq ir-

rikorrenti u l-predeċessuri tagħha b’mod arbitrarju fejn hija ma kellha ebda għażla 

ħlief li tottempera ruħha miegħu; 

2. Minkejja li l-kera tiżdied kull tlett snin bis-saħħa tal-emendi tal-Att X tal-2009, 

analiżżati l-valuri lokatizji tal-fond skont is-suq ħieles kurrenti fl-isfond tar-rata 

tal-kera li r-rikorrenti hija intitolata għalihom bis-saħħa tad-dispożizzjonijiet tal-

liġi impunjata, ma hemm ebda dubju li hemm disparita’ enormi bejn ir-rati; 

 

3. Anke jekk il-kumpens mhux bilfors ikun daqs kemm irendi s-suq ħieles xorta 

jirriżulta li hemm qabża kbira meta mqabbel mal-valur lokatizju massimu li r-

rikorrenti u l-predeċessuri tagħha setgħu jirċievu mingħand l-inkwilini skont il-

liġi. Ċertament li r-rata dettata mil-liġi la tista’ titqies li hija kompatibbli mar-

realta’ soċjali f’Malta fiż-żminijiet tallum u lanqas mar-rati lokatizji applikabbli 

fis-suq ħieles tal-proprjeta’. Isegwi li għall-fini tal-każ odjern, sakemm il-liġi 

impunjata tikkonċedi d-dritt ta’ inkwilinat fuq il-fond in kwistjoni lill-intimata 

Isabelle Attard, ir-rikorrenti mhijiex qed tipperċepixxi kumpens xieraq u ġust li 

jagħmel tajjeb għal dan il-piż impost mill-liġi; 

 

4. Huwa minnu li hija l-prerogattiva esklussiva tal-Istat li jilleġisla bil-għan li 

jindirizza l-qafas soċjali viġenti fil-pajjiż minn żmien għal żmien, inkluż li 

jintrometti fl-użu u t-tgawdija ta’ proprjeta’ ta’ ċittadini privati. Madankollu, fit-

tħaddim tad-diskrezzjoni tiegħu li joħloq mekkaniżmu li jipproteġi kategorija ta’ 

ċittadini (utilisti ta’ fondi għal fini tal-każ tallum) huwa xorta m’għandux il-mano 

libera li jippreġudika b’mod sproporzjonat id-drittijiet ta’ kategorija ta’ ċittadini 

oħra (sidien ta’ dawk il-fondi għal fini tal-każ tallum). Fin-nuqqas huwa l-Istat li 

għandu jġorr ir-responsabbilta’ għal dan l-iżbilanċ bejn il-varji drittijiet 

imsemmija; 

 

5. Għal kull buon fini jiġi rilevat ukoll li l-fatt li l-intimata Isabelle Attard u l-

familja tagħha dejjem ottemperaw ruħhom mal-obbligi tagħhom skont il-liġi qua 

inkwilini ma jnaqqas xejn mill-preġudizzju soffert mir-rikorrenti bit-tħaddim tal-

liġi fil-konfront tiegħu; 

 

6. B’referenza għall-emendi introdotti fil-liġi, senjatament bl-Att XXVII tal-

2018, il-Qorti tirrileva li għalkemm minn mindu daħlu fis-seħħ dawn l-emendi 

sar titjib sostanzjali fl-eżerċizzju tad-drittijiet tas-sidien fl-istess sitwazzjoni tar-

rikorrenti (kif ser jiġi elaborat aktar ‘l isfel), dawn ma jistgħux jitqiesu li 

jinnewtraliżżaw il-ksur tad-drittijiet fundamentali tar-rikorrent li kien diġa’ seħħ 

fis-snin preċedenti. 

 

Konsegwentement din il-Qorti tasal għall-istess konklużjoni li waslu għaliha 

Qrati oħra ripetutament f’kawżi ta’ din ix-xorta u ċioe’ li l-mekkaniżmu 

leġislattiv in eżami u ċioe’ l-artikolu 5 tal-Kap 158 u l-Att X tal-2009 ma 

jipprovdux għal salvagwardji adegwati favur is-sidien ta’ proprjetajiet milquta 

b’tali liġi, b’dana li allura b’applikazzjoni għall-fattispeċje tal-każ odjern ir-

rikorrenti Michelle Doreen Xuereb hija kostretta li ġġorr fuqha piż sproporzjonat 

u inġust li jiġġustifika l-pretensjoni tagħha ta’ ksur tad-dritt fundamentali għat-

tgawdija tal-proprjeta’ in kwistjoni.  

 

Għaldaqstant il-Qorti ssib li bit-tħaddim tal-artikolu 5 tal-Kap 158 u tal-Att 

X tal-2009 ir-rikorrenti sofriet leżjoni tad-drittijiet fundamentali tagħha kif 

protetti bl-ewwel artikolu tal-ewwel Protokoll tal-Konvenzjoni.  

 

Minn meta għandu jitqies li seħħ ksur tad-drittijiet fundamentali tar-rikorrent 

 

Għalkemm ir-rikorrenti saret sid tan-nuda proprjeta’ fit-8 ta’ Lulju 2016, irriżulta 

wkoll li hija l-eredi universali tad-donatriċi tal-fond Grazia Sciberras.  

 

Il-Qorti hija konsapevoli li m’hemmx ġurisprudenza uniformi dwar jekk werrieta 

bħar-rikorrenti jistgħux jilmentaw għall-perjodi qabel ma saru sidien tal-

proprjeta’ rispettiva. 

 

Hemm każijiet li fihom il-Qorti qieset li l-leżjoni sseħħ u r-risarċiment huwa 

dovut biss mid-data li fiha r-rikorrent ikun wiret il-proprjeta’10 u każijiet oħrajn 

 
10 Camenzuli George et v Avukat tal-Istat et – 15.07.2021RM, Farrugia Paul v Avukat tal-Istat et - 

30.06.2021RM, Dottor Mifsud Mario v Avukat tal-Istat et – 22.09.2021LM, Pintley Maria v Avukat tal-

Istat et – 16.06.2021LM 



137/2023 MH 

29 
 

fejn il-Qrati qiesu li r-rikorrent jidħol fiż-żarbun tal-predeċessuri tiegħu u 

kwalunkwe leżjoni ta’ drittijiet fundamentali u riżarċiment għandhom ikopru l-

perjodu anteċedenti u ċioe’ minn żmien l-antekawża tar-rikorrent11.  

 

Din il-Qorti sejra ssegwi l-insenjament tal-Qorti Kostituzzjonali fil-proċeduri fl-

ismijiet Carmel sive Charles Sammut et vs Maria Stella Dimech et deċiż fis-

26 ta’ Mejju 2021 fejn ingħad hekk -  

 

 

“Il-fatt li l-proprjeta` għaddiet għand l-aħwa Sammut wara l-mewt ta’ 

missierhom fit-22 ta’ Ottubru 2008 ma jfissirx li għandhom jedd għall-

kumpens minn dakinhar biss. Huma werrieta ta’ missierhom u bħala 

tali għandhom jedd ukoll li jippretendu kumpens għall-perjodu meta 

missierhom kien is-sid.” 

 

 

Dan ir-raġunament reġa’ ġie konfermat fis-sentenza tal-Qorti Kostituzzjonali fl-

ismijiet Av. Dr A. Mallia et vs Avukat tal-Istat et deċiż fl-4 ta’ Mejju 2022 

fejn ingħad hekk –  

 

“Jirriżulta li l-atturi akkwistaw il-proprjeta` in kwistjoni bħala eredi 

universali ta’ missierhom u għaldaqstant huma daħlu fiż-żarbun legali 

ta’ missierhom u komplew il-personalita` ġuridika tiegħu kemm f’dak li 

jirrigwarda l-obbligazzjonijiet tiegħu u kif ukoll id-drittijiet tiegħu. 

Huwa minnu li skont il-ġurisprudenza tal-Qorti Ewropea, leżjonijiet ta’ 

drittijiet fondamentali li huma ta’ natura intrinsikament personali 

għall-mejjet ma jistgħux jifformaw il-bażi ta’ lment ta’ ksur mill-eredi 

tiegħu, sakemm l-allegazzjoni ma tkunx titratta l-Artikolu 2 tal-

 
11 Laspina Joseph et v Avukat tal-Istat et – 16.09.2020TA, Dr Debono Edward noe v Avukat Ġenerali et – 

30.01.2020JRM, Attard George Olaf v Avukat Ġenerali et – 21.11.2019FD 

Konvenzjoni, jew sakemm ma jkunx jirriżulta illi l-istess persuni huma 

vittmi indiretti tal-leżjoni allegata. Pero`, kif rikonoxxut fil-

ġurisprudenza tal-Qorti Ewropea stess, il-kunċett ta’ “vittma” fil-

ġurisprudenza ta’ dik il-Qorti huwa wieħed awtonomu u indipendenti 

mill-kunċetti domestiċi li jirrigwardaw l-interess ġuridiku quddiem il-

qrati domestiċi. Inoltre, skont il-ġurisprudenza tal-Qorti Ewropea, il-

Qorti tirrikonoxxi lill-eredi bħala vittmi meta jkollhom interess 

leġittimu li jressqu l-azzjoni a bażi tal-fatt li l-leżjoni allegata jkollha 

effett fuq id-drittijiet patrimonjali ta’ dawk l-eredi. Il-Qorti tosserva illi 

l-leżjoni konstatata mill-Ewwel Qorti naqqset il-patrimonju ta’ missier 

l-atturi, patrimonju li huwa issa proprjeta` tal-atturi u li huwa anqas 

milli seta’ jkun b’effett dirett tal-leżjoni in kwistjoni. Għalhekk il-Qorti 

hija tal-fehma li fiċ-ċirkostanzi ta’ dan il-każ huwa legalment possibbli 

għall-atturi, qua eredi universali ta’ missierhom, illi jressqu lment 

ibbażat fuq l-Artikolu 1 tal-Ewwel Protokoll tal-Konvenzjoni Ewropea 

li jinkludi wkoll dak il-perjodu ta’ żmien fejn is-sid tal-proprjeta` kien 

missierhom.” 

 

Għalhekk għall-fini tal-kawża odjerna, l-lanjanzi tar-rikorrenti ser jitqiesu li 

jkopru anke perjodi li fihom il-proprjeta’ in kwistjoni kienet għadha tappartjeni 

lil Grazia sive Grace Sciberras, li kellha wkoll favur tagħha sa mewtha d-dritt tal-

użu u l-użufrutt fuq il-fond. Dan stante li huwa meqjus li l-istess rikorrenti daħlet 

fiż-żarbun tagħha.  

 

Raġġunti dawn il-konklużjonijiet l-Qorti tqis li l-ksur ta’ drittijiet fundamentali 

tar-rikorrent Joseph Mary Azzopardi, in kwantu huwa daħal fiż-żarbun ta’ martu 

Helen Azzopardi għandu jibda jiddekorri mill-1995 kif mitlub mill-istess 

rikorrenti.  

 

Sa meta għandu jitqies li seħħ ksur tad-drittijiet fundamentali tar-rikorrenti 

Dwar il-perjodu sa meta għandu jitqies li baqa’ għaddej dan il-ksur ta’ drittijiet 

fundamentali, l-Qorti tqis li mill-mument li daħal fis-seħħ l-artikolu 12B bis-

saħħa tal-Att XXVII tal-2018, ir-rikorrenti ngħatatilha l-opportunita’ fil-liġi li 

titlob awment fil-kera tal-fond.  

 

Ingħad hekk in materja mill-Qorti Kostituzzjonali fil-każ Alfred Attard vs 

Avukat tal-Istat et deċiż fil-31 ta’ Mejju 2023 –  

 

“13. Ġà fis-sentenza tat-30 ta’ Novembru 2022 fil-każ ta’ Francis 

Attard v. Avukat tal-Istat (rik. 118/2021) din il-qorti kienet osservat illi 

- 

»14. Fir-rigward tal-ewwel aggravju, il-Qorti taqbel mal-Avukat tal-

Istat li l-ewwel qorti kienet żbaljata meta qieset li l-leżjoni baqgħet 

għaddejja sal-2021. F’Lulju 2018 daħal fis-seħħ l-artikolu 12B tal-

Kapitolu 158 tal-Liġijiet ta’ Malta, introdott permezz tal-Att XXVII tal-

2018. Permezz ta’ din l-emenda sar possibbli għas-sid li jieħu lura l-

proprjetà tiegħu, partikolarment jekk l-inkwilin ma jissodisfax it-test 

tal-mezzi u l-kapital, u wkoll li jiġu miżjuda kondizzjonijiet ġodda fil-

kirja u li tiġi awmentata l-kera sa massimu ta’ 2% tal-valur tal-

proprjetà fuq is-suq liberu.” 

 

 

Kompla jingħad hekk fil-każ Justine Pergola vs Avukat tal-Istat deċiż fil-31 

ta’ Mejju 2023 –  

 

“68. Ir-rikorrenti talbet li tressaq bħala prova il-valur lokatizzju tal-

fond mis-sena 1998 sas-sena 2021. Il-Qorti għalhekk ħatret a spejjeż 

provviżorjament tar-rikorrenti bħala tekniku lill-Perit Mario Cassar 

sabiex jirrelata dwar il-valur lokatizzju fis-suq tal-fond mis-sena 1998 

sas-sena 2021. Huwa ppreżenta r-relazzjoni finali tiegħu fit-12 ta’ 

Lulju, 2022.  

69. Jeħtieġ qabel xejn jiġi deliberat jekk il-perijodu li qed tirreklama r-

rikorrenti huwiex ġustifikat.  

 

70. Ingħad fis-sentenza mogħtija mill-Qorti Kostituzzjonali fl-ismijiet 

Mary Rosaria Mills vs. L-Avukat tal-Istat et mogħtija fid-29 ta’ Marzu 

2023 li “Ladarba l-possibbiltà li l-attriċi titlob awment fil-kera ġiet 

introdotta fl-2018 u mhux fl-2021 kif ikkonsidrat l-Ewwel Qorti allura 

l-kumpens kellu jekk xejn jiġi likwidat b’effett sa Lulju 2018 u mhux sal-

2021.” 

 

71. Għall-finijiet tal-likwidazzjoni tad-danni pekunjarji l-Qorti ser tqis 

li l-perijodu rilevanti jiġi fi tmiemu f’Lulju 2018.” 

 

Fid-dawl ta’ dawn il-kunsiderazzjonijiet il-Qorti tqis li l-ksur tad-drittijiet 

fundamentali tar-rikorrenti odjerna m’għandux imur oltre d-data tad-dħul 

fis-seħħ tal-artikolu 12B tal-Kap 158 fl-Att XXVII tal-2018 u ċioe’ l-10 ta’ 

Lulju 2018.  

 

Inoltre jiġi innutat ukoll li r-rikorrenti utiliżżat l-emendi introdotti bis-saħħa tal-

Att tal-2018 tant li wara li intavolat il-proċeduri Rik Nru 1094/21 fl-ismijiet 

Michelle-Doreen Xuereb vs Isabelle Attard et deċiżi fis-26 ta’ Settembru 2022, l-

Bord li Jirregola l-Kera ordna l-awment tal-kera li kellha tħallas l-inkwilina għas-

somma ta’ €3,600 fis-sena.  

 

Għal dawn ir-raġunijiet kollha suesposti, il-Qorti sejra tilqa’ l-ewwel talba 

tar-rikorrenti u tikkonkludi li b’riżultat tal-operazzjoni tal-artikolu 5 tal-

Kap 158 kif emendat bl-Att XXIII tal-1979 u bl-Att X tal-2009 hija sofriet 

ksur tad-drittijiet fundamentali tagħha kif protetti bl-ewwel artikolu tal-

ewwel Protokoll tal-Konvenzjoni u dan mill-perjodi fuq imsemmija. 

 

Huwa l-Avukat tal-Istat li għandu jwieġeb għal dan il-ksur. 

 

Konsegwentement, ser jiġu miċħuda l-eċċezzjonijiet tal-Avukat tal-Istat 

enumerati minn tlieta sa sebgħa, l-eċċezzjoni numru disgħa u l-eċċezzjoni 

numru tmienja safejn tirrigwarda l-Att X tal-2009. Il-bqija tal-eċċezzjoni 

numru tmienja li tolqot l-artikolu 12B tal-Kap 158 inveċe ser tiġi milqugħa.  

 

Ser jiġu miċħuda wkoll l-eċċezzjonijiet numru tlieta. erbgħa u ħamsa tal-

intimata Isabelle Attard ħlief safejn kompatibbli ma’ dak deċiż.  

 

D. RIMEDJU 

Fil-bqija tat-talbiet, ir-rikorrenti qed titlob rimedji opportuni sabiex jagħmlu 

tajjeb għal vjolazzjoni ta’ drittijiet fundamentali tagħha.  

 

Il-Qorti tqis li fiċ-ċirkustanzi r-rimedju għandu jkun kumpens pekunarju u non-

pekunarju.  

Il-Qorti Kostituzzjonali qalet hekk fil-każ Av. Dr Anna Mallia et vs Avukat tal-

Istat et deċiż fl-4 ta’ Mejju 2022 dwar il-komputazzjoni tal-kumpens – 

 

“Illum-il ġurnata l-likwidazzjoni tal-kumpens dovut f’dawn it-tip ta’ 

każijiet issegwi l-kriterji ta’ komputazzjoni stabbiliti fis-sentenza tal-

Qorti Ewropea fl-ismijiet Cauchi v. Malta (QEDB, 25/03/2021). F’din 

is-sentenza ġie spjegat, in suċċint, illi sabiex jiġi likwidat kumpens 

xieraq għandu jsir tnaqqis ta’ ċirka 30% mis-somma li kienet tkun 

perċepibbli mill-atturi fuq is-suq liberu minħabba l-għan leġittimu tal-

liġi mpunjata, u tnaqqis ieħor ta’ 20% fuq is-somma riżultanti sabiex 

jittieħed kont tal-inċertezza illi l-atturi kien jirnexxilhom jżommu l-

proprjeta` mikrija tul iż-żmien relevanti kollha għall-prezzijiet indikati 

mill-perit tekniku. Mis-somma riżultanti għandha mbagħad titnaqqas 

il-kera perċepita mill-atturi, jew il-kera li kienet perċepibbli skont il-

liġi.” 

 

 

Il-kumpens lir-rikorrenti ser jiġi akkordat mill-1995 sal-10 ta’ Lulju 2018 bil-mod 

kif deċiż fis-suespost.  

 

Skont ir-rapport tal-perit tekniku tal-Qorti Mario Cassar il-valur lokatizju annwali 

tal-fond skont is-suq ħieles għall-perjodu imsemmi huwa dan – 

 

Mill-1995 sal-1999 - €7,545 

Mill-2000 sal-2004 - €10,095 

Mill-2005 sal-2009 - €13,510 

Mill-2010 sal-2014 - €18,080 

Mill-2015 sal-2017 - €14,517 

Mill-1 ta’ Jannar sal-10 ta’ Lulju 2018 - €2,552 

Total: €66,299 

 

Issa skont l-insenjament tal-ġurisprudenza suespost, minn din is-somma ta’ 

€66,299 ser isir tnaqqis ta’ 30% li tagħmel tajjeb għall-għan leġittimu tal-liġi 

impunjata u ċioe’ tnaqqis ta’ €19,889.70. Mela s-somma issa hija ta’ €46,409.30. 

Minn din is-somma ser jerġa jitnaqqas 20% sabiex jittieħed kont tal-inċertezza 

illi r-rikorrenti kien jirnexxilha żżomm il-proprjeta’ mikrija tul iż-żmien relevanti 

kollha għall-prezzijiet indikati mill-perit tekniku. 20% ta’ €46,409.30 hija 

€9,281.86. Għalhekk iċ-ċifra tiġi €37,127.44. 

 

Minn din is-somma ta’ €37,127.44 għandhom jitnaqqsu l-ammonti tal-kera li r-

rikorrenti u l-antekawża tagħha rċevew mingħand l-intimata Attard matul is-snin 

imsemmija u ċioe’ s-somma ta’ €9,212.61. 

Meta jsir it-tnaqqis tal-ammont ta’ kera mħallsa mill-inkwilina intimata 

għall-perjodu in kwistjoni, jirriżulta li s-somma li għandha titħallas lir-

rikorrenti bħala danni pekunarji hija ta’ €27,914.83. 

 

B’rabta mad-danni non-pekunjarji ssir referenza għas-sentenza tal-Qorti 

Kostituzzjonali Maria Concetta Camilleri et vs Avukat tal-Istat et deċiża fit-

22 ta’ Ġunju 2022 –  

 

“Għal dak li jirrigwarda l-kumpens non-pekunjarju, il-Qorti qiegħda 

tillikwida fis-somma ta’ €1,000, meħud in konsiderazzjoni li l-atturi 

wirtu l-fond f’Marzu 2020 u l-awtriċi tagħhom matul ħajjitha ma 

jirriżultax li ħadet passi ġudizzjarji biex tfittex rimedju. Għalkemm il-

jedd għad-danni patrimonjali jintiret, il-jedd tal-awturi fit-titolu għall-

kumpens non-pekunjarju ma jintiritx. Dak hu personali għall-persuna 

li tkun batiet dik it-tbatija.” 

 

 

Fuq l-istess linja mxiet din il-Qorti diversament preseduta fil-każ li jikkonċerna 

lill-istess rikorrent noe fl-ismijiet Raymond Azzopardi noe vs Avukat tal-Istat 

et deċiż fit-28 ta’ Settembru 2023 –  

 

“In kwantu għad-danni non-pekunjarji, in linea mal-ġurisprudenza l-

aktar riċenti tal-Qorti Kostituzzjonali “il-jedd tal-awturi fit-titolu 

għall-kumpens non-pekunjarju ma jintiritx. Dak hu personali għall-

persuna li tkun batiet dik it-tbatija.” F’dan il-każ ir-rikorrent wiret il-

fond proprju. Għall-finijiet tad-danni morali l-Qorti qed tqis il-perijodu 

mis-sena 2019 (is-sena li fiha mietet mart John Mary Azzopardi) sas-

sena 2021. Għaldaqstant il-Qorti qiegħda tillikwida d-danni non-

pekunjarji fis-somma ta’ elf ewro (€1,000).” 

 

 

Peress li fil-każ odjern Grazia Sciberras mietet fit-13 ta’ Mejju 2021 u ċioe’ wara 

l-għeluq taż-żmien tal-ksur ta’ drittijiet fundamentali u ċioe’ fl-10 ta’ Lulju 2018, 

ebda kumpens non-pekunarju mhu ser jiġi likwidat lir-rikorrenti qua eredi. Ser 

jingħata biss kumpens non-pekunarju għall-perjodu mit-8 ta’ Lulju 2016 (meta 

r-rikorrenti saret sid tal-fond bis-saħħa tad-donazzjoni) sal-10 ta’ Lulju 2018 u 

dan fis-somma ta’ €1,000. 

 

Il-kumpens pekunarju għandu jagħmel tajjeb għalih l-Avukat tal-Istat flimkien 

mal-ispejjeż.  

 

Ser tintlaqa’ l-eċċezzjoni numru sitta tal-intimata Isabelle Attard.  

Il-bqija tal-eċċezzjonijiet tal-intimati ser jiġu miċħuda. 

 

Għal dawn il-motivi l-Qorti taqta’ u tiddeċiedi l-kawża billi – 

1. Tastjeni milli tieħu konjizzjoni ulterjuri tal-ewwel eċċezzjoni tal-Avukat 

tal-Istat, tilqa’ l-eċċezzjoni numru tmienja safejn marbuta mal-artikolu 12B 

tal-Kap 158 filwaqt li tiċħad il-bqija tal-eċċezzjonijiet tiegħu; 

 

2. Tilqa’ s-sitt eċċezzjoni tal-intimata Isabelle Attard, filwaqt li tiċħad il-

bqija tal-eċċezzjonijiet tagħha ħlief safejn kompatibbli mas-sentenza; 

 

3. Tilqa’ l-ewwel talba tar-rikorrenti u tiddikjara u tiddeċiedi illi fil-konfront 

tagħha, bit-tħaddim tal-artikolu 5 tal-Kap 158 u bl-Att X tal-2009, qegħdin 

jiġu vjolati d-drittijiet fundamentali tagħha kif sanċiti fl-Ewwel Artikolu ta’ 

l-Ewwel Protokoll tal-Konvenzjoni Ewropeja u dan għall-perjodu mill-1995 

sal-10 ta’ Lulju 2018 bil-mod kif ingħad fis-sentenza; 

 

4. Tilqa’ l-bqija tat-talbiet billi tiddikjara li l-Avukat tal-Istat huwa 

responsabbli għall-kumpens dovut lir-rikorrenti b’konsegwenza tat-

tħaddim tal-liġijiet impunjati u tillikwida l-kumpens globali ta’ tmienja u 

għoxrin elf disa’ mija u erbatax-il Ewro u tlieta u tmenin ċenteżmu 

(€28,914.83) in kwantu għal sebgħa u għoxrin elf disa’ mija u erbatax-il 

Ewro u tlieta u tmenin ċenteżmu (€27,914.83) bħala danni pekunarji u elf 

Ewro (€1,000) bħala danni non-pekunarji u tordna lill-istess Avukat tal-Istat 

iħallas tali kumpens lir-rikorrenti; 

5. L-ispejjeż huma a karigu tal-Avukat tal-Istat.  

 

 

 

Onor. Miriam Hayman LL.D. 

Imħallef 

 

 

Rita Falzon 

Dep. Reġ. 


